
KATA PENGANTAR

Pertama sekali tahniah diucapkan kepada penulis di atas kejayaan 
menyiapkan satu buku berkaitan pengurusan akidah. Buku ini 
sebagaimana tajuknya mengemukakan satu perspektif baru dalam 
pengajian akidah. Huraian akidah berdasarkan prinsip pengurusan 
memberikan satu penjelasan yang sistematik dan praktikal. Pendekatan 
ini diharap dapat memberikan perspektif bertenaga kepada pengajian 
akidah yang seringkali dilihat bersifat teoritikal dan dogmatik.

Doktrin akidah merupakan asas pemikiran setiap individu. Oleh itu, ia 
perlu diuruskan dengan baik. Kegagalan mengurus perkara ini boleh 
menyebabkan kekeliruan, perpecahan dan pertembungan sesama 
Islam. Realiti semasa umat Islam yang agak tertindas di banyak 
kawasan di dunia memerlukan satu penjelasan akidah yang mudah dan 
jelas agar boleh mengukuhkan perpaduan serta menguatkan mereka. 
Akidah yang benar dan kukuh juga boleh menjadi pemangkin untuk 
mendorong individu melakukan amal soleh dan menjauhi perkara 
mungkar. 

Jika diteliti antara faktor utama yang membawa kepada keadaan 
realiti semasa umat Islam yang dilihat lemah, berbalah sesama 
sendiri dan seumpamanya ialah kegagalan mereka untuk mencari titik 
temu dalam setiap permasalahan yang dibincangkan. Di antara isu 
yang diperselisihkan umat Islam ialah perbezaan pandangan dalam 
menentukan sumber akidah, asas dan juga furuk akidah.

Buku ini memberikan penjelasan yang baik dalam membezakan 
antara asas akidah dan huraiannya. Perkara ini perlu difahami dengan 
baik oleh umat Islam agar batas yang membezakan antara keimanan 
dan kekufuran dapat dikenal pasti dan dipersetujui secara baik. Ini 
kerana jika tiada panduan jelas dalam menentukan batas ini akan ada 
golongan yang akan mengambil kesempatan untuk memecahbelahkan 
umat Islam serta melemahkan mereka sama ada disedari atau pun 
tanpa disedari.

Penulis juga menjelaskan beberapa panduan yang terdapat dalam 
al-Quran al-Karim dalam memahami akidah. Panduan daripada 
Rasulullah SAW turut di ketengahkan dalam menjelaskan kaedah 
terbaik dalam memahami al-Quran. Pendekatan para sahabat r.a 
dalam memahami dan menjadikan akidah sebagai panduan dalam 
kehidupan mereka turut memberikan pencerahan kepada pembaca 
dalam memahami generasi awal Islam secara lebih baik.

Penjelasan berkenaan pengukuhan akidah memberikan penjelasan 
berkenaan hubungan antara akidah dengan aspek kehidupan yang 
lain. Perkara ini jika diteliti akan dapat membantu pembaca untuk 
mengukuhkan akidah melalui ibadah solat dan juga penelitian terhadap 
alam ciptaan Allah SWT.

Penelitian terhadap hubungan akidah dengan niat agak menarik 
kerana ia menggabungkan antara dua asas penting dalam agama iaitu 
niat yang ikhlas kepada Allah SWT dan juga akidah yang benar dalam 
mengenal Allah SWT. Kefahaman akidah secara integrasi dengan 
aspek lain dalam kehidupan boleh memberikan kesan yang positif 
dalam pembinaan hubungan individu dengan Allah SWT.

Semoga penulisan sebegini yang menjelaskan isu-isu penting dalam 
Islam secara mudah dan jelas dapat diperbanyakkan dalam usaha 
membantu masyarakat untuk memahami ajaran Islam secara lebih 
baik.

Sekian, Wassalam.

Prof. Emeritus Tan Sri Dato’ Dr. Haji Abdul Shukor Haji Husin
Pengerusi Lembaga Pengarah USIM dan
Pengerusi Majlis Fatwa Kebangsaan

PENGHARGAAN

Segala puji dan syukur kepada Allah SWT di atas rahmat dan keizinan-
Nya karya sederhana ini dapat disiapkan dan dijelmakan melalui alam 
percetakan. Selawat dan salam kepada Nabi Muhammad SAW, ahli 
keluarga, sahabat dan mereka yang mengikuti langkahnya hingga 
ke hari kiamat. Semoga kita semua tergolong bersama mereka yang 
mengikuti langkahnya, Amin.

Setinggi penghargaan dipanjangkan kepada Y.Bhg Prof. Emeritus 
Tan Sri Dato’ Dr. Haji Abdul Shukor Haji Husin, Pengerusi Lembaga 
Pengarah USIM di atas kesudian beliau untuk memberikan pandangan 
dan kata pengantar untuk buku ini. Semoga Allah SWT memberikan 
kesihatan yang baik dan keberkatan berganda.

Penghargaan turut dikemukakan kepada Dekan Fakulti Kepimpinan 
dan Pengurusan (FKP), Prof. Dr. Zulkiple Abd Ghani, rakan-rakan 
pensyarah di USIM khususnya Dr. Najib Syeikh Abdisamad, Prof. 
Madya Dr Syarifah Mariam, Pn. Khatijah Othman, Dr. Salhah 
Abdullah, Pn. Roslizawati Mohd Ramly dan Dr. Noor Azizi Ismail 
dan Prof. Madya Dr. Mohd Rushdan Mohd Jailani di atas sumbangan 
idea dan pandangan yang membantu menjelaskan beberapa perkara 
dalam buku ini sama ada dalam program Muafakat Integrasi Ilmu atau 
pun Seminar Kebangsaan Pengajian Akidah dan Agama (SIGMA) 
atau pun melalui perbualan di Chef Hat Café dan Anjung Intelek. 

Penghargaan turut ditujukan kepada pihak Penerbit USIM yang 
menerima karya ini diterbitkan dalam bentuk buku, terutama kepada 
Puan Hariza Yusuf dan Cik Noor Adibah Mohamad di atas sumbangan 
mereka dalam menjadikan buku ini boleh diterima dari sudut tatabahasa 
dan ejaan. Penghargaan juga dikemukakan kepada pihak Kementerian 
Pengajian Tinggi di atas sumbangan dana penyelidikan FRGS/1/10/
SSK/USIM/02/11 bagi menjayakan penulisan ini.

Tidak dilupakan kepada isteri tercinta dan anak-anak yang bukan 
sahaja tidak pernah jemu memberikan sokongan dalam menjayakan 

usaha-usaha ilmiah penulis namun turut sama berperanan dalam 
mengupas idea-idea kompleks dalam pengurusan akidah. Serta semua 
pihak yang terlibat dalam menjayakan usaha ini sama ada secara 
langsung mahupun tidak langsung. Semoga usaha tersebut menjadi 
pemberat timbangan sebelah kanan di akhirat kelak, Amin.

Penulis mengucapkan penghargaan kepada para ilmuwan di atas 
dan kepada penilai draf yang turut memberikan pandangan yang 
bernas dalam menjayakan penerbitan buku ini. Namun, penulis 
bertanggungjawab sepenuhnya di atas sebarang kekurangan yang 
terdapat dalam buku sederhana ini. Semoga usaha untuk mengupas 
akidah Islam dalam konteks pengurusan akidah semasa akan dapat 
memberikan sedikit sumbangan dalam mencapai integrasi ilmu yang 
disasarkan oleh USIM. Jika terdapat sebarang ulasan dan pemerhatian, 
pembaca boleh berhubung dengan penulis melalui email radhi@usim.
edu.my.

Mohd Radhi Ibrahim
Program Akidah dan Kajian Agama
Fakulti Kepimpinan dan Pengurusan
Universiti Sains Islam Malaysia

PENDAHULUAN

Akidah tauhid merupakan asas yang membezakan Islam dari akidah 
yang lain. Akidah seringkali difahami sebagai asas teori yang 
membezakan kepercayaan agama Islam dari agama yang lain. Para 
sarjana Islam telah menyusun asas akidah di dalam rukun Iman yang 
berdasarkan dalil-dalil dari al-Quran dan sunah serta penelitian akal 
yang rasional.

Karya sederhana ini bertujuan untuk meneliti akidah dari dimensi yang 
sedikit berbeza iaitu akidah sebagai pendorong untuk individu Muslim 
melakukan amalan baik dan menjauhi amalan yang buruk. Dalam hal 
ini akidah juga berperanan sebagai  panduan dalam hidup. Kefahaman 
dan penghayatan terhadap akidah Islam diharap akan menjadi faktor 
menggalakkan individu Muslim melakukan amalan kebaikan dan 
menjauhi perbuatan buruk.

Sehubungan dengan itu, hubungan akidah dengan pelbagai perkara 
dalam kehidupan akan diteliti bagi mencapai tujuan tersebut. Dalam hal 
ini diperlihatkan bahawa akidah bukan hanya tertumpu kepada teori-
teori tertentu tapi turut mendasari aspek praktikal dalam kehidupan 
Muslim. Karya ini juga bertujuan untuk membantu generasi muda 
Islam untuk menguruskan akidah mereka dengan baik bagi mencapai 
objektif akidah. Seterusnya membantu mereka untuk memahami 
peranan akidah dalam kehidupan seharian. Kajian ini turut membantu 
menjelaskan beberapa isu akidah yang menjadi perdebatan di kalangan 
umat Islam semasa. Antara isu tersebut ialah tauhid dan syirik, bidaah, 
dan sifat khabariyyah. Penjelasan diberikan bersumberkan kepada al-
Quran al-Karim dan sunah yang sahih.

Penjelasan berkenaan kepentingan dan objektif akidah dilakukan 
bertujuan untuk membolehkan pembaca mengenal pasti sasaran 
pengurusan akidah yang ingin dicapai. Demikian juga dijelaskan 
maksud pengurusan akidah dan hubungannya dengan perbahasan 
akidah yang dibincangkan dalam bab-bab yang lain. Seterusnya 
penjelasan berkenaan asas dan furuk akidah menjadi tumpuan agar 

nanti garis pemisah di antara iman dan kufur dapat dilihat secara 
jelas. Ini bagi mengelakkan sesetengah golongan yang cuba untuk 
mengganggap orang yang berbeza pandangan dengan mereka sebagai 
kafir. Perbincangan berkenaan sumber akidah turut diteliti meliputi 
kepentingan al-Quran dan sunah. Seterusnya peranan dan kedudukan 
akal dalam penghujahan akidah turut diteliti bagi mengenalpasti 
pujian dan celaan terhadap akal.

Panduan daripada Allah SWT dan penjelasan daripada Rasulullah 
SAW berkenaan hal akidah turut diteliti bertujuan agar kefahaman 
akidah individu hendaklah selari dengan kedua-dua sumber tersebut. 
Seterusnya perlaksanaan panduan tersebut oleh para sahabat r.a 
dijelaskan bagi membantu generasi semasa memahami perlaksanaan 
panduan tersebut dalam kehidupan. 

Seterusnya, perkara yang dibincangkan ialah faktor yang membawa 
kepada percanggahan dalam akidah. Pelbagai faktor sama ada dari luar 
mahupun dari dalam diteliti bagi menjelaskan perkara ini. Seterusnya 
faktor yang membawa kepada penyelewengan akidah yang berlaku 
dalam masyarakat turut sama diteliti berdasarkan perspektif al-Quran 
al-Karim dan hadis sahih. Bab ini turut mengulas berkenaan prinsip 
mazhab Ahli Sunah Waljamaah serta aliran akidah sebagai bahan 
perbincangan. Di sini juga penjelasan berkenaan asas agama dan 
prinsip mazhab dilakukan. 

Perbincangan seterusnya menumpukan berkenaan pengukuhan 
akidah. Pengukuhan akidah diasaskan kepada akidah yang sahih. Oleh 
itu, ciri-ciri akidah sahih merupakan perkara pertama yang dikupas 
dalam bab ini dengan mengambil kira berkenaan konsep jalan yang 
lurus (Siratul Mustaqim). Kaedah untuk pengukuhan akidah turut 
sama diperhalusi. Peranan ibadah solat dan berfikir tentang kejadian 
alam merupakan faktor utama pengukuhan akidah. Konsep keyakinan 
dalam akidah juga disentuh bagi menggambarkan sifat golongan 
yang bertakwa sebagaimana dinyatakan dalam al-Quran al-Karim. 
Hubungan di antara akidah dengan kehidupan turut dibincangkan 
meliputi hubungannya dengan niat, syariah, akhlak dan kehidupan 
seluruhnya. 

Perbincangan diakhiri dengan rumusan dari perbahasan terdahulu. 
Pembaca diajak untuk melihat kembali pesanan Rasulullah SAW 
sebelum kewafatannya. Keprihatinan Rasulullah SAW terhadap 
umatnya perlu disahut oleh ilmuwan Islam semasa. Kebersamaan 
sebagai satu umat perlu menjadi keutamaan setiap individu Islam 
mendahului kepentingan individu, kumpulan atau mazhab. Selama 
mana umat Islam menjadikan kepercayaan individu, kumpulan, 
mazhab dan aliran sebagai neraca keutamaan, selagi itulah 
kebimbangan Rasulullah SAW tidak disahut dengan baik. Maka, 
untuk menyahut seruan Rasulullah SAW, umat Islam semasa wajar 
untuk menjadikan kepentingan ummah sebagai keutamaan. Demikian 
juga bab ini meninjau sifat golongan Mukmin yang memiliki akidah 
yang kukuh sebagaimana digambarkan dalam al-Quran dan sunah.

BAB 1

PENGENALAN 
PENGURUSAN AKIDAH

Pendahuluan
Ajaran Islam dibahagikan kepada tiga bahagian utama iaitu akidah, 
syariah dan akhlak. Antara sumber utama rujukan para ulama 
Islam dalam hal ini ialah Hadis Jibrail. Saidina Umar al-Khattab r.a 
meriwayatkan:

قال: بينما نحن جلوس عند رسول الله )صلى الله عليه وسلم( ذات يوم 
إذ طلع علينا رجل شديد بياض الثياب، شديد سواد الشعر، لا يرى عليه 
عليه  الله  النبي )صلى  إلى  أحد، حتى جلس  منا  يعرفه  ولا  السفر،  أثر 
وسلم( ، فأسند ركبتيه إلى ركبتيه، ووضع كفيه على فخذيه، وقال: يا 
محمّد أخبرني عن الإسلام؟! فقال رسول الله )صلى الله عليه وسلم( : 
الإسلام أن تشهد أن لا إله إلا الله، وأن محمداً رسول الله، وتقيم الصلاة، 
وتؤتي الزكاة، وتصوم رمضان، وتحج البيت إن استطعت إليه سبيلا، قال: 
قال:  الإيمان؟  عن  فأخبرني  قال:  ويصدّقه،  يسأله  له  فعجبنا  صدقت. 
بالقدر خيره  واليوم الآخر وتؤمن  بالله وملائكته وكتبه ورسله  أن تؤمن 
وشره”، قال: صدقت. قال: فأخبرني عن الإحسان؟ قال: “أن تعبد الله 
كأنك تراه فإن لم تكن تراه فإنه يراك. قال: فأخبرني عن الساعة؟ قال: ما 
المسؤول عنها بأعلم من السائل، قال: فأخبرني عن أماراتها؟ قال: أن تلد 
الأمة ربتها، وأن ترى الحفاة العراة العالة رعاء الشاء يتطاولون في البنيان، 
ثم انطلق. فلبثت ملياً، ثم قال: ياعمر أ تدري من السائل؟ قلت: الله 

ورسوله أعلم، قال: فإنه جبريل أتاكم يعلّمكم دينكم. 

